PERUTUSAN DATUK BANDAR

MESYUARAT MAJLIS BIL. 5/2025

27 MEI 2025 (29 ZULQA’DAH 1446H)

BISMILLAHIRRAHMANIRRAHIM

Assalamualaikum Warahmatullahi Wabarakatuh,

Salam Malaysia MADANI, Salam Kita Selangor dan Salam Petaling Jaya

Bandar Paling Bahagia dan Mampan.

1.

Alhamdulillah, syukur ke hadrat llahi di atas segala limpah kurnia-Nya, di
atas kepelbagaian nikmat yang diberikan, dapat kita bersama-sama

menghadiri Mesyuarat Majlis pada hari ini.

Selawat dan salam kepada Nabi Muhammad SAW, keluarga Baginda,
para sahabat dan bagi mereka yang mencontohi Baginda SAW. Terima
kasih saya ucapkan kepada Yang Berhormat Ahli Dewan Negeri,
Penyelaras Dun Taman Medan, Ahli-Ahli Majlis, Timbalan Datuk
Bandar, Timbalan Setiausaha Pengurusan, pengarah-pengarah,
pegawai-pegawai serta seluruh warga kerja Majlis Bandaraya Petaling
Jaya atas kerjasama yang baik diberikan kepada saya dalam tadbir urus

bandar raya Petaling Jaya.

Saya amat berharap, sokongan dan komitmen yang tuan/puan berikan
ini sentiasa berterusan dalam usaha kita untuk menyediakan dan
memberikan perkhidmatan yang terbaik kepada masyarakat dan

merealisasikan penyampaian perkhidmatan Majlis.

Semangat kesepakatan dan kerjasama satu pasukan ini sangat penting
dan perlu menjadi budaya positif serta amalan yang baik agar dapat
memberi keberhasilan kepada rakyat dalam mengecapi nikmat

pembangunan negara.

INTEGRITI TERAS PERKHIDMATAN AWAM

Majlis Bandaraya Petaling Jaya menyambut baik saranan Ketua
Setiausaha Negara, Tan Sri Shamsul Azri bin Abu Bakar supaya
penjawat awam menggalas tanggungjawab dengan menitikberatkan
konsep tatakelola yang baik serta berintegriti tinggi bagi memastikan
perkhidmatan awam dihormati oleh semua pihak sekali gus memberikan

kestabilan sosial dan ekonomi buat negara.

Perkhidmatan awam adalah tonggak kepada negara penjawat awam
kekal dengan maksud mereka mengangkat sistem dan keluhuran

peraturan negara dengan tegak dan selari hukumnya.

Warga perkhidmatan awam tidak boleh mengamalkan budaya selesa
sebaliknya perlu bertekad dan beriltizam untuk terus melaksanakan
anjakan paradigma ke arah yang lebih baik dalam pentadbiran

perkhidmatan awam. Anjakan ini demi meletakkan martabat kepentingan

dan hak rakyat sebagai keutamaan dalam membudaya prinsip ketelusan,

berintegriti dan mematuhi peraturan yang ditetapkan.

Kesungguhan Kerajaan membuat perubahan dengan tidak mengizinkan
sebarang kebocoran, ketirisan, bermewah dalam melaksanakan program

perlu disambut baik oleh semua pihak.

Amalan tatakelola yang baik dalam kalangan penjawat awam mampu
meningkatkan mutu penyampaian perkhidmatan awam terutamanya
dalam memastikan dapat beroperasi secara adil, integriti, telus serta
bertanggungjawab kepada rakyat. Semua agensi Kerajaan harus
memastikan setiap prosedur dan tindakan mengikut tatakelola yang

digariskan berdasarkan prinsip yang telah ditetapkan.

Kerjasama erat penjawat awam dengan kepimpinan Kerajaan perlu
dipereratkan lagi dalam usaha membawa perubahan yang positif dan
transparensi, menggalakkan pelaburan, memulihkan keyakinan dan

memacu pertumbuhan ekonomi negara.

Majlis Bandaraya Petaling Jaya telah berjaya melepasi Penilaian Kendiri
dan Penilaian Dokumen (Off-Site) pada Januari-April 2025 bagi
Anugerah Integriti, Governans dan Antirasuah (AIGA) 2025 dan proses

seterusnya adalah Penilaian Atas Talian bermula Mei-Jun 2025.

AIGA mengiktiraf sektor awam dan swasta yang komited dalam
membudayakan integriti, tadbir urus terbaik dan inisiatif antirasuah dalam
organisasi mereka.

AIGA Dberfungsi sebagai penanda aras untuk organisasi yang
mengamalkan amalan terbaik. AIGA juga membantu mengesan
keupayaan dan komitmen organisasi dalam melaksanakan sistem
kawalan dalaman pengurusan integriti, tadbir urus dan pencegahan

rasuah.

MEMBUDAYAKAN AGENDA PENYELENGGARAAN

Budaya menyelenggara yang baik dan sistematik adalah amat penting
bagi memastikan keselamatan dan kesejahteraan masyarakat, di

samping mampu menyumbang kepada penggunaan kos yang efisien.

Tahap penyelenggaraan yang rendah akan menyebabkan berlakunya
kerosakan, kebocoran, keruntuhan dan keretakan infrastruktur dan fasiliti
yang boleh mengancam nyawa. la sekaligus boleh menjejaskan

kepercayaan rakyat khususnya pembayar cukai Majlis.

Perkhidmatan asas seperti perkhidmatan kutipan sisa pepejal dan
pembersihan awam khususnya pembersihan longkang dan pemotongan
rumput perlu diberi keutamaan sebagaimana yang diharapkan oleh
masyarakat Petaling Jaya. Sehubungan itu, pelaksanaan kerja oleh

kontraktor yang telah dilantik akan dipantau dengan teliti dan serius.

Majlis juga akan memberikan penumpuan terhadap penyediaan dan
penyelenggaraan infrastruktur dan kemudahan awam yang berkualiti,
penjagaan alam sekitar, pembersihan kawasan, penyelenggaraan
landskap dan pengindahan bandar serta pelaksanaan koridor hijau.

Kemampuan Majlis bukan hanya dilihat kepada kemampuan
menyediakan prasarana, akan tetapi kemampuan untuk menyediakan
perkhidmatan penyelenggaraan secara berkala dan efisyen. la bertujuan
untuk memastikan penduduk menikmati kemudahan yang selesa dan
selamat daripada kecederaan atau kemalangan semasa menggunakan

infrastruktur yang disediakan.

Majlis juga akan sentiasa berusaha memastikan kontraktor yang dilantik,
melaksanakan tugas-tugas penyelenggaraan dengan beretika, berkualiti
dan sempurna. Diharapkan dengan meningkatnya budaya
menyelenggara, Majlis akan berjaya mencapai matlamat menyediakan
kemudahan awam yang baik, persekitaran yang kondusif dan selesa

serta bersih.

MEMPERKASA DAYA KREATIF DAN INOVASI

Perkembangan dan kemajuan sesebuah organisasi dalam mengurus dan
mentadbir bergantung kepada beberapa faktor antaranya strategi,
struktur dan budaya organisasi berkenaan. Strategi dalam konteks
inovasi adalah mencari kaedah dan cara terbaik bagi mencapai matlamat

organisasi.

Melaluinya juga, usaha memperkasa daya kreativiti dan inovasi boleh
diterapkan dalam kalangan pekerja bagi menjana idea-idea dan kaedah-
kaedah baru yang bersesuaian dengan matlamat dan kehendak

sesebuah organisasi.

Usaha pemupukan daya inovasi dalam kalangan penjawat awam wajar
diteruskan supaya pemahaman dan pelaksanaan daya kreativiti ini
digalakkan ke peringkat nasional dan global bagi menggalakkan daya

saing negara secara sihat.

Dalam menyuburkan daya dan budaya inovasi dan kreativiti ini, bekerja
secara berpasukan dengan penuh integriti dilihat sebagai aspek penting
dalam membantu sesebuah organisasi berada dalam skor cemerlang.

Sewajarnya, budaya dan cara sebegini tiada titik noktah.

Majlis menyahut usaha untuk memperkasakan dan membudayakan daya
inovatif dan kreativiti dalam aspek pengurusan dan teknikal. Usaha setiap

jabatan/unit mengadakan kumpulan inovatif dan kreatif (KIK) wajar dipuiji.

Saya mempersilakan mana-mana jabatan/unit agar dapat menghantar
seramai mungkin kumpulan KIK dalam apa jua pertandingan yang
dianjurkan sama ada di peringkat pentadbiran, negeri mahupun peringkat
nasional dalam usaha melahirkan penjawat awam yang berfikiran Kkritis,
inovatif dan kreatif sekaligus dapat mengharumkan nama Majlis

Bandaraya Petaling Jaya di peringkat global.

ANUGERAH INOVASI NEGERI SELANGOR

Penilaian Fizikal bagi Anugerah Inovasi Negeri Selangor (AINS) telah
berlangsung dengan jayanya pada 20 Mei 2025 yang lalu bertempat di

Dewan Banquet, Dewan Sivik Majlis Bandaraya Petaling Jaya (MBPJ).

Pertandingan tahunan ini anjuran Pentadbiran Setiausaha Kerajaan
Negeri Selangor (SUK Selangor) bertujuan mengenal pasti dan memberi
pengiktirafan kepada produk inovasi terbaik yang berpotensi untuk

dikembangkan dan dimanfaatkan secara meluas.

Sebanyak 27 kumpulan telah menyertai sesi penilaian ini, meliputi lima
kategori utama iaitu Sekolah (8 Kumpulan), Institusi Pengajian Tinggi
(3 Kumpulan), Sektor Awam (10 Kumpulan), Swasta (4 Kumpulan)
dan Komuniti Akar Umbi (2 Kumpulan). Setiap penyertaan telah dinilai

secara teliti oleh panel penilai daripada SUK Selangor.

Pada tahun lepas, kecemerlangan MBPJ terserlah dengan merangkul 3
Anugerah iaitu Johan Trek Infrastruktur, Silver Award Penilaian
Tapak, dan turut dianugerahkan Produk Inovasi Digital Terbaik.
Selamat maju jaya diucapkan kepada semua kumpulan yang terlibat dan

semoga memperoleh kejayaan di peringkat seterusnya.

SINERGI KEBAHAGIAAN PETALING JAYA

Saban tahun, Majlis Bandaraya Petaling Jaya akan menyambut
Sambutan Ulang Tahun Perisytiharan Bandar Raya pada setiap tanggal
20 Jun. Detik dan waktu ketika diisytiharkan status bandar raya masih

kekal dan segar dalam minda masyarakat Petaling Jaya.

Seiring dengan kepesatan pembangunan global dan arus kemodenan,
MBPJ terus bergerak maju ke hadapan. Pelbagai anugerah, kejayaan
dan pengiktirafan diterima dari dalam negara dan luar negara menjadi
mercu tanda kecemerlangan. Majlis kekal fokus dan beriltizam untuk
membangunkan bandar raya Petaling Jaya sebagai bandar raya pintar,

mampan dan berdaya tahan.

Seiring masa berjalan, tahun ini telah memasuki tahun ke-19 menggalas
tanggungjawab tersebut, Majlis Bandaraya Petaling Jaya tekad untuk
terus komited dalam menyediakan dan menawarkan perkhidmatan

terbaik dalam memenuhi aspirasi warga Petaling Jaya.

Tema Petaling Jaya Bandar Paling Bahagia dikekalkan sebagai tema
sambutan untuk edisi kali ini. Oleh itu, bagi menghargai warga Petaling
Jaya, sebanyak 31 aktiviti, program dan kejohanan bakal dilaksanakan

sepanjang bulan Jun.

Lebih mengujakan, Duli Yang Maha Mulia Tengku Permaisuri Selangor
berkenan mencemar duli di Majlis Pelancaran Bulan Sambutan Ulang
Tahun Bandar Raya PJ Ke-19, Tapak Car Boot Sale Kota Damansara
@PJ Bahagia dan Majlis Penyampaian Anugerah dan Pengiktirafan
Malaysian Book of Records Pusat Kelestarian Alam Sekitar Pertama

oleh Pihak Berkuasa Tempatan pada 1 Jun 2025 nanti.

Oleh yang demikian, saya menjemput orang ramai bersama-sama
memeriahkan sambutan yang diadakan ini dengan menghadiri Majlis
Perasmian Sambutan Ulang Tahun Bandar Raya yang akan diadakan
pada 21 Jun bertempat di Laman MBPJ pada jam 8.00 malam serta
mengikuti rapat pelbagai program yang telah dirangka awal sepanjang
bulan Jun di laman sosial rasmi MBPJ seperti di Facebook, Instagram,

TikTok, Laman X, YouTube serta laman web. Bersama-sama kita raikan.

OPERASI PENGUATKUASAAN BERSEPADU BERSAMA RAKAN

STRATEGIK MBPJ

Majlis Bandaraya Petaling Jaya telah melaksanakan operasi bersepadu
bersama agensi-agensi rakan strategik bagi memastikan tindakan
penguatkuasaan yang lebih efisyen dan holistik. Pada sepanjang Mei
2025, operasi bersepadu telah dilaksanakan oleh MBPJ bersama
Jabatan Imigresen Malaysia (JIM) di lokasi seperti Kampung Chempaka,
Jalan PJU 1, Flora Damansara, PJU 8 serta Apartment Mentari Court,
PJS 8. Hasil operasi penguatkuasaan yang dijalankan adalah seperti
berikut :

a) 34 semakan premis

b) 637 penahanan warga asing
c) 5 tindakan kompaun

d) 1 tindakan notis

e) 1 tindakan sitaan

f) 2 penutupan premis perniagaan

Selain daripada itu, MBPJ turut berkolaborasi bersama Kementerian
Perdagangan Dalam Negeri dan Kos Sara Hidup (KPDN) bagi
memastikan pematuhan peniaga terhadap aspek penandaan harga,
sukatan serta timbangan di kawasan Pasar Awam, Jalan Othman
Petaling Jaya. Hasil operasi penguatkuasaan yang dilaksanakan adalah
seperti berikut 153 pemeriksaan ke atas penjaja/ penyewa gerai dan 1

tindakan kompaun dibawah Akta Timbang sukat 1972.

Tindakan penguatkuasaan yang dijalankan adalah berdasarkan kepada
perundangan yang digunapakai. Sehubungan dengan itu, pihak Majlis
memohon agar semua pihak sentiasa cakna serta mematuhi
perundangan yang ditetapkan bagi memastikan aktiviti perniagaan

sentiasa mematuhi syarat dan garis panduan yang ditetapkan.

KESINAMBUNGAN PENGUATKUASAAN PJ WATCH DI KAWASAN

PETALING JAYA

Majlis Bandaraya Petaling Jaya terus memperhebatkan usaha-usaha
menangani isu pembuangan sampah haram di kawasan Petaling Jaya

menerusi penguatkuasaan Program PJ Watch.

Operasi penguatkuasaan yang dilaksanakan pada sepanjang bulan Mei
2025 ini tertumpu kepada lokaliti seperti SS 2, Seksyen 17, SS 3, PJU 5,
PJS 1 dan SS 7. Hasil operasi, sebanyak 13 tindakan kompaun telah
dilaksanakan mengikut pecahan seperti Individu (6 tindakan
kompaun), Syarikat (3 tindakan kompaun) dan Kenderaan (1

tindakan kompaun).

Secara kumulatifnya, pada tahun 2025 (sehingga 22 Mei 2025),
maklumat dan tindakan penguatkuasaan yang telah dijalankan adalah
seperti berikut:

a) Jumlah penemuan kes melalui CCTV - 45

b) Jumlah tindakan kompaun — 172 kompaun

c) Jumlah tangkapan — 74

d) Jumlah hebahan — 12

Majlis Bandaraya Petaling Jaya menyeru agar semua pihak bekerjasama
dan bertanggungjawab dalam menjaga persekitaran agar sentiasa bersih

dan selamat demi kesejahteraan penduduk Petaling Jaya.

Sekian, terima kasih.

